
Айымбетов Мәди Айтбенбетұлы,
ҚР Заң шығару институты Лингвистика орталығының 
НҚА және халықаралық шарттар жобаларына ғылыми 
лингвистикалық сараптама секторының 
жетекші ғылыми қызметкері

СөзДік – тЕРМИНДі біРізДЕНДіРу ҚҰРАлы

Термин, оның ішінде заң терминдерін 
жүйелеп, қолданысқа енгізуде сөздік - негізгі 
құралдардың бірі. Термин қолданысын 
біріздендіру мәселесінде де бұл құралдың 
атқаратын міндеті айрықша. Сондықтан заң 
сөздігін жасау ісінде қолданыстағы заңнама 
қорына жүгініп отыру бірден-бір шарт болуы 
тиіс. Ал заңнама қоры тың атаулар мен жаңа 
ұғымдармен үнемі толығып, өзгеріп отыратынын 
ескерсек, термин қолданысының проблемасы 
әрдайым да өзекті болып табылады. 

Мұның үстіне бұрын қолданыста жүрген 
терминдерге де сын көзбен қарап, жаңа 
редакциясын жасау мәселесінде де бірқатар 
сұрақтар туындайды, бұл да сөздіктің лексикалық 
сапасын жетілдіру жолындағы жұмыстың бір 
парасы. 

Мемлекеттік тілдегі заңнамалық термин 
қорының жасалып, біршама орнығуына осы 
кезге дейін жарық көрген салалық әртүрлі термин 
сөздіктерінің тигізген оң ықпалын атап өту 
керек. Осы арада айта кететін бір жәйт – салалық 
терминдерді іріктеп саралауда, жинақтауда тиісті 
салалар мамандарының әлеуетін пайдалану 
қажет. Тіл комитеті де, терминология комиссиясы 
да, жоғары және атқарушы билік органдарындағы 
лингвистикалық сараптама мен редакция жасау 
бөлімдері де салалық терминдердің заңнамалық 
норма тұрғысындағы мағынасын, дәлме-дәлдігін 
бәрібір толығымен айқындай алмайды. Бұл 
орайда белгілі бір терминнің заңи табиғатын, 
мәнін аша алатындай балама табу жолындағы 
ізденістердің ауқымы барынша кең болуы тиіс. 
Ал мұндай ізденістерде терминдердің нормалық 
айқындығын да, түпмәтіндік қолданыстағы 
лексикалық өзгермелік сипатына да, баламалық 
ерекшелігін де ескерген абзал.

Бір мысал. Көптеген заңдарда, кодекстерде 
«сроки исковой давности» деген терминдік 
қолданыс бар. Мұны осы кезге дейін талапқа 
қатысты «ескіру мерзімінің өтуі» деп қолданудан 

танбай келеміз. Шын мәнінде, мұның заңдық 
норма тұрғысынан қисыны - «талап қою 
мерзімінің өтуі». Осы қолданыстың ақиқатын 
анықтау үшін бірнеше заңгерлердің көмегіне 
жүгінуге тура келді, қала берді, кезінде заң 
терминдерінің қазақша түсіндірмесін жасаушы 
айтулы заңгер Ғайрат Сапарғалиевтің берген 
анықтамасын да алуға да тура келген. Осы 
терминдік қолданыстағы «давность» сөзінің 
жолма-жол мағынасы – «ескіру», алайда мұның 
заңи лексикалық-нормалық  мағынасы «мерзім», 
яғни мерзімнің өтуі. Содан соң байқасаңыздар, 
«ескіру» мен «өтуді» қосақабаттау да қисынға 
келмейтін нәрсе екені бірден көзге ұрып тұрған 
жоқ па? Осы реттен келгенде «ескіруді» талапқа 
қатысты қолдансақ, қойылған талап ескірген 
соң оның өткені де белгілі, сондықтан «ескіру 
мерзімінің өтуі» деу заңдық сипаттан келгенде 
үйлесімсіз. Бұл арада әңгіме, қойылған талаптың 
заңдық нормасының  аясындағы мерзімі туралы 
болып отырғанын ескеріп, заңгерлеріміздің 
дұрыс түсіндірмесінің негізінде «талап қою 
мерзімінің өтуі» деген қолданысты енгізу қажет. 
Міне, сөздікті жетілдіру тұрғысынан осындай 
редакциялық өзгеріс жасаудың да қажеттілігі 
сөзсіз.

Осы мысалдан көріп отырғанымыздай, 
сөздікте енгізілетін термин мағынасын дұрыс 
ашып, қолдануда мамандардың түсіндірмесі 
қажет, мұнсыз заң терминінің нормасы 
бұрмаланады. Осы ретте «иск» терминінің де 
заңнамада соңғы кездері алақұла қолданылуға 
ұшырағанын айта кетуге болады: осыған 
дейін бүкіл құқық мәселесін қозғайтын заң 
лексикасында «талап-арыз» деп қолданылып 
келген бұл термин енді «қуыным» деп өзгертілді. 
Құқықтағы «иск» терминінің нормалық 
семантикасы ең алдымен талап қоюшылық 
сипаттағы мағынаны білдіреді. Академиялық 
сөздіктердің бәрінде де осы «талап» бірінші 
балама ретінде алдымен қойылады, мәселен,            

Н. Сауранбаевтың «Орысша-қазақша сөздігінде» 
де осылай алынған: бірінші «талап», содан 
соң – «қуыным». Ал, Мәдениет және ақпарат 
министрлігінің, оның Тіл комитетінің, Білім 
және ғылым министрлігінің, А. Байтұрсынов 
атындағы Тіл білім институтының бастамасымен 
(грифімен) шығарылған акдемиялық он бес 
томдық «Қазақ әдеби тілі сөздігінің» 10-томында 
«қуыным» атауы «қайтадан іс қозғау, тергеуге 
шағымданып бару» (212 б.) мағынасын 
білдіретінін айқын көрсетіп жазған. Ал «талап-
арызды» «қуынымға» өзгертпестен бұрын 
«иск» терминінің «талап етушілік» әрекетпен 
орайласатын нормалық мағынасын ескеру 
қажет еді. Мәселен, «прокурорский иск» деген 
терминді, қалайша «прокурор қуынымы» деп 
баламалауға болады? Ал бұл арада прокурорлық 
қадағалау әрекеті тікелей талап қоюшылықпен 
ұштасатыныны анық. Осы орайдан келгенде 
«иск» терминін «қуыным» деп алуымыз тағы 
да терминдік бірізділік мәселесінде бір үддеден 
шыға алмай отырғанымызды көрсетеді.

Заңнама терминдері қорының бастау көзі – 
қолданыстағы заңнама. Алайда сол қолданыстағы 
заңнаманың терминдік лексикасында әлі де 

іріктеп, саралауды қажет ететін тұстар баршылық. 
Мұны талай мысалдармен тиянақтауға болады. 
Әсіресе қылмыстық құқық заңнамасында 
бірқатар терминдер әлі күнге шейін ала-құла 
күйде қолданылып келеді. Айталық, бір ғана 
«айғақ» термині бірде орысшадағы «показание», 
бірде «доказательство» терминінің, «сезікті» 
мен «күдікті» - «подозреваемый» терминінің 
баламасы ретінде екі түрлі қолданылып келе 
жатыр. Мұндай кемшіліктерді жою да терминді 
біріздендіруге игі ықпалын тигізуі тиіс. Ал 
терминдерді біріздендіру сөздік сапасын 
жетілдірудің бір тәсілі екенін ескеруіміз қажет. 

Лингвистикалық сараптама жасау орталығы 
іргелі зерттеу жұмысының негізгі бағыты 
ретінде Азаматтық кодекстің жалпы және ерекше 
бөлімдерінің негізінде азаматтық заңнама 
терминдерінің жүйелі түсіндірмесін жасаумен 
айналысып келеді. Осы жұмыстың нәтижесінде 
азаматтық құқықтың әртүрлі саласы бойынша 
сөздіктер топтамасын (сериясын) жасауды мақсат 
етіп отырмыз. Қолға алған осы жұмыс ойдағыдай 
жүзеге асып жатса, салалық терминология 
мәселесін ғылыми әрі практикалық тұрғыдан 
шешудің келесі бір қадамы жасалатыны сөзсіз. 

The article discusses some actual issues of common use of terms based on creating a dictionary of legal 
terms.

